
Inatsisartut ataatsimiittarfianni ataatsimiinnerit, siumut aalajangersarneqareersumik anner-

tussusilimmik, radiukkut aallakaatinneqartarnissaannik KNR-ip pisussaaffilerneqarnissaa-

nik sulissuteqaqqullugit Naalakkersuisut peqquneqarnissaannik Inatsisartut aalajangiiffi-

gisassaattut siunnersuut.  

(Siulittaasoqarfimmut ilaasortat) 

 

Demokratiimut tamallu oqariartuuteqarsinnaatitaanerinut pisinnaatitaaffigut tusartuartarpagut! 

Akisussaaffippulli anneq, innuttaasugut, tassaavoq oqallinnermi peqataaneq, oqallinnermi sunni-

uteqaqataasinnaaneq atorlugu nunap ingerlanneqarneranut malinnaaneq. 

 

Taamaattumik una Inatsisartut siulittaasoqarfianit siunnersuut imaattumik Siumumiit oqaase-

qarfigissavarput: 

 

Innuttaasut, nunap inatsisiliornikkut oqallittarfiani aalajangiivigineqartarfianilu ataatsimiinnerit 

ammasut innuttaasunit tamanit pitsaasumik malinnaasinnaanissaannut periarfissaqartitsisoqar-

tuarnissaa Siumumiit pingaartilluinnarparput! Taamaattumik nunatsinni inatsisartoqaqqaalermalli 

nunatta tusaataatigut aallakaatitsisarsimaneq iluarisimaarsimavarput, tassuunami qulakkeersi-

maneqartuartarmat innuttaasut ataatsimiittarfimmi najuussinnaanngitsut Sanasuupata, taxartar-

tuuppata, aalisartuuppata, allaffimmiuuppata sulisartuuppataluunniit aammalu TV-p saavaniis-

sinnaanatik malinnaarusuttut siornatigut periarfissaqartinneqarsimammata Innuttaasutut pisinnaa-

titaaffitsik atorsinnaallugu, taamatullu politikkikkut siunniussat malinnaavigisinnaasimallugit. 

 

Tamat oqartussaaqataanerannimi pingaarluinnartoq tassaavoq qaqugukkulluunniit nunatta Inatsi-

sartuini oqalligisineqartunik malinnaasinnaanissamik periarfissaqarnissaq, taamaaliornikkut qulak-

keersimaneqartussaammat inuiaqatigiit akornanni qinikkatut sulisut inuiaqatigiinniit nakkutigine-

qarlutillu isummerfigineqarsinnaajuarnissaat. KNR-imi tassaavoq inuiaat kalaallit raatiuat aammalu 

inuiaat kalaallit kissaataannik eqquutitsisariaqartoq 

 

Naak TV-kkut aammalu internetsikkut periarfissaqaraluartoq, malinnaaniarluni tamanut aqqutis-

saajuaannanngilaq, taamaattumillu malinnaarusukkaluarlutik periarfissaqanngitsunit maalaarutit 

Siumumut apuuttarput, Raatiukkut sulinerup nalaani malinnaanissamik kissaatilinnit  malinnaa-

sinnaanngittunilli raatiukkut inatsiartut ataatsimiinnerisa aallakaatinneqannginnerat peqqutigalugu. 

Taamaattumik Siumumit siulittaasoqarfiup siunnersuutaa matumuuna ilalerparput. 

 

Ineqi Kielsen 

Siumut 

 


